
Ömür filmi - son...
Mənim  bu ailədən tanıdığım ilk adam rəhmətlik Mükərrəm ağa olmuşdu. Qubadlı 

camaatının hamısı onu məhz “ağa”adlandırırdı. Bir dəfə yazmışdım ki, bu ağsaqqalın 
üzündə sanki mikroskopla görünəcək çoxsaylı fənərlər var. Yəni o qədər nurani kişi idi. 
Tanıdığım ikinci adam Mehdinin anası idi. Öz anam vəfat edəndə elə bilirdim ki, daha heç 
bir qadın anam kimi balıq bişirə bilməz. Mehdinin Allah ömrünü uzun eləmiş anası balığı 
elə bişirmişdi ki, elə bildim anam sağdır. Həm də mənə sanki anam kimi can yandırırdı.

...Biz – “Xalq qəzeti” redaksiya-
sı  ötən əsrin doxsanıncı illərində tez-tez 
hərbçilərimizlə görüşə gedir, altı-yeddi qələm 
sahibinin hamısının həmin səfər barədə ya-
zılarını qəzetin eyni nömrəsində verirdik. 
Həmin səfərlərin hamısına Mehdinin kiçik 
qardaşı Mirəlinin 12-13 nəfərlik şəxsi minik 
avtomobili ilə gedirdik. Həm də təmənnasız. 

Bu ailədən ən gec tanıdığım adam isə 
onun daha bir qardaşı Hacı müəllim olmuş-
du. Hacı müəllimin həyatda sanki iki mühüm 
vəzifəsi var. Birincisi, dövlətin müəyyən etdiyi 
məsuliyyət çərçivəsində fəaliyyət göstərmək, 
ikincisi isə həm Mükərrəm ağanın seyid adı-
na, həm də öz vicdanının tələblərinə cavab 
verməkdir. Yəni ədalətli və xeyirxah olmaq. 

...Doxsanıncı illərdə redaksiyamız-
da texniki işdə çalışan Zəminə xala 
əməkdaşlarımızın hamısına özünəməxsus 
ad vermişdi: Heykəl, qəşəng, molla, ağ-
baş, kişi, kukla, fiqura və sairə. O, Mehdi 
Mükərrəmoğlu ilə ilk salamlaşdığı gündən 
etibarən ona “kino” deyirdi. Bəli, dünən 
biz həmin “kino”nun son görüntülərinə şa-
hidlik etdik. İzdiham onun tabutunu gö-
türüb Bibiheybət qəbiristanlığına apardı. 
Həmişə deyirdi ki, biz Peyğəmbər Salava-
tullanın nəslindənik. Elə özü də Peyğəmbər 
(s.) nəslindən olan bir müqəddəs insanın 
məzarına yaxın yerdə dəfn olundu. 

Mehdi 1952-ci il aprelin 15-də Qubadlı 
rayonunun Dondarlı kəndində anadan ol-
muşdu. 1970-ci ildə ADU-nun kitabxanaçılıq 

fakültəsinə  qəbul olunmuş,  1975-ci ildə 
universiteti qırmızı diplomla bitirmiş, son-
ra həmin ali məktəbin aspiranturasında 
oxumuşdu. İşlədiyi kollektivlərdə heç za-
man qeybətçilərə, qaraniyyətlilərə qoşul-
mazdı. Hamıya kömək etməyə çalışar, 
kiminsə əlindən tutmağı bacarardı.  

Əmək fəaliyyətinə 1975-ci ildə 
təyinatla göndərildiyi Azərbaycan  Dövlət 
Kinematoqrafiya Komitəsində redaktor 
vəzifəsində başlamış, 1977-ci ildən “Kino 
yenilikləri” qəzeti və “Yeni filmlər” jurnalı-
nın birgə redaksiyasında jurnalist kimi 
fəaliyyət göstərmişdir. Bu redaksiyada 
redaktor, sonra məsul katib vəzifələrində 
çalışdığı illərdə milli kino sənətimiz və 
dünya kinosu ilə bağlı yazılarına görə 
dəfələrlə mükafatlara layiq görülmüşdür. 
1992-ci ildən “Kino” qəzetinin baş re-
daktoru, “Azərkinovideo” İstehsalat Bir-
liyinin ictimaiyyətlə əlaqələr şöbəsində 
mütəxəssis kimi işləmişdir. Bu müddətdə 

Azərbaycan Dövlət Universitetində və Dövlət 
Mədəniyyət və İncəsənət Universitetində 
pedaqoji fəaliyyətlə də məşğul olmuşdur. 
2002-ci ildən “Xalq qəzeti”nin mədəniyyət 
şöbəsinin müxbiri  kimi fəaliyyətini davam 
etdirmişdir.

“Raykom katibi”, “Qubadlını məndən so-
ruş”, “Sönməyən məşəl”, “Qubadlıya gedən 
yollar”, “Ömrün çarpaz rakursları” kitablarının 
müəllifi idi. Onun  ssenarisi əsasında “Lal 
çinar” adlı film çəkilmişdi. 

Çox sayda dost-tanışları var idi. Dostla-
rından heç kəs onun sözünü yerə salmazdı. 
Mənim dostlarımdan, tələbə yoldaşlarım-
dan kimsə Muğam müsabiqəsində iştirak 
etmək istəsə, dəvətnamə üçün  onu Mehdi 
müəllimin yanına göndərirdim. Heç zaman 
da əliboş qayıtmırdılar. 

Qəzetimizdə sağlığında verilmiş son ya-
zısı görkəmli rəqqasə Əminə Dilbazi haq-
qında idi.  Özü xəstəxanada olsa da, dostu 
Əli Nəcəfxanlı həmin yazını hazırlayaraq, 
ötən il dekabrın 26-da – məhz rəqqasənin ad 
günündə qəzetdə verilməsinə nail oldu. 

Rahat yat, köhnə dost! Sənin cənazən 
yerdən götürüləndə o qədər insan iştirak 
edirdisə, deməli, unudulmayacaqsan. Anan 
başda olmaqla, bütün əzizlərinə və iş yoldaş-
larına, həmkarlarına başsağlığı verir, səbr  
diləyirik.

İttifaq MİRZƏBƏYLİ,  
“Xalq qəzeti”

Azərbaycan mədəniyyəti 
dünya meridianlarında     

Mərhum həmkarımız Mehdi Mükərrəmoğlunun redaksiyada qələmə aldığı, amma amansız 
xəstəliyin ucbatından çapa verə bilmədiyi ən sonuncu yazısını oxuculara təqdim edirik:

Hazırda dünyanın nüfuzlu beynəlxalq 
təşkilatları, eləcə də ayrı-ayrı ölkələr 
Azərbaycan mədəniyyəti və incəsənəti ilə 
daha yaxından maraqlanırlar. Beynəlxalq fes-
tivallarda, konfrans və seminarlarda  incəsənət 
nümunələrimiz nümayiş olunur,  mötəbər 
tədbirlərdə incəsənət xadimlərimiz iştirak 
edərək, ölkəmizin mədəni nailiyyətlərini dün-
yaya tanıdırlar. ABŞ, Kanada, Rusiya, Fransa, 
Avstriya, Almaniya, Çin, Yaponiya, Misir, Qətər, 
İtaliya, İspaniya, Cənubi Koreya, Polşa, Belçi-
ka, İngiltərə, Ukrayna, Türkiyə, İsveç, Belarus, 
Qazaxstan, Özbəkistan, Yunanıstan, Bolqars-
tan, Finlandiya, İsveçrə  və digər ölkələrdə 
keçirilən Azərbaycan mədəniyyəti günləri son 
illər davamlı xarakter almışdır.

Ölkəmizdə  keçirilən  beynəlxalq mədəniyyət 
tədbirləri də bu əlaqələrin  genişlənməsinə  öz 
müsbət təsirini  göstərir.  Beynəlxalq musiqi, te-
atr, kino festivallarına və müsabiqələrə  dünya-
nın məşhur  incəsənət xadimləri  cəlb edilir. On-
ların sırasında “Ü.Hacıbəyli Beynəlxalq Musiqi 
Festivalı”, “D.Şostakoviç Festivalı”, “Q.Qarayev 
Müasir Musiqi Festivalı”, “Beynəlxalq Rostro-
poviç Festivalı”, “Karvan Beynəlxalq Musiqi 
Festivalı”, “Bakı Beynəlxalq Caz Festivalı”, 
“Qəbələ Beynəlxalq Musiqi Festivalı”, “Vokal-
çıların Bülbül Musiqi Müsabiqəsi”, “Karvan 
Beynəlxalq musiqi layihəsi”, “Beynəlxalq Teatr 
Konfransı”, “Beynəlxalq Teatr Festivalının İpək 
yolu mərhələsi”, “Muğam aləmi” Muğam Festi-
valı və başqa incəsənət tədbirlərini göstərmək 
olar. Bütün bu tədbirlər  mədəniyyətlər arasın-
da dialoqun genişlənməsində mühüm rol oyna-
mışdır.

Qeyd edək ki, bu tədbirlərdə təkcə 
mədəniyyətimiz təbliğ olunmur, Qarabağ 
münaqişəsi ilə bağlı problemlər barədə də 
ətraflı bilgilər verilir.

Mədəniyyət sahəsində əsas prioriteti maddi 
və qeyri-maddi irsin qorunması təşkil edir. Bu, 
ərazisinin 20 faizinin Ermənistan tərəfindən iş-
ğal edilib viran qoyulmuş Azərbaycan üçün xü-
susi önəm daşıyan məsələdir. Ölkəmizin maddi 
və mənəvi irs nümunələrinin qorunması, onların 
dünyada öz adı və ünvanı ilə təqdim olunması 
istiqamətində məqsədyönlü işlər aparır. Məhz 
bu uğurlu siyasətin sayəsində Azərbaycanın bir 
sıra maddi-mənəvi sərvəti artıq UNESCO-nun 
Maddi Mədəni İrs Siyahısına daxil edilmişdir.

Azərbaycanın Birinci  vitse-prezidenti  
Mehriban xanım  Əliyeva milli  mədəniyyətimizin 
dünya mədəniyyətinə inteqrasiyası, beynəlxalq 
aləmdə tanıdılması yönümündə yorulmaz 
səylər göstərir. Bu gün Heydər Əliyev Fon-
du  beynəlxalq səviyyədə mədəniyyətlər ara-
sında dialoqda yaxından iştirak edir, mədəni 
əməkdaşlığın genişlənməsi məqsədilə bir sıra 
proqramların təşəbbüskarı və təşkilatçısı ro-
lunda çıxış edir. Fondun himayəsi altında həm 
Azərbaycanda, həm də ölkədən kənarda bir 
sıra beynəlxalq forumların keçirilməsi bunun 
bariz nümunəsidir. 

Son vaxtlar Azərbaycan mədəni əlaqələrin 
genişlənməsi istiqamətində daha ciddi ad-
dımlar atır. Bu uğurların nəticəsi kimi, ölkəmiz 
artıq dünyanın ən nüfuzlu beynəlxalq mədəni 
tədbirlərinə xüsusi dəvətlər alır. Faktiki ola-
raq, beynəlxalq miqyasda təşkil olunan rəsm 
sərgiləri, folklor festivalları, klassik və müasir 
musiqi festivalları, kitab sərgiləri, elmi-praktik 
konfranslar və s. tədbirlərdə Azərbaycan dünya 
birliyinin ayrılmaz bir parçası kimi təmsil olunur. 
Hər il İtaliya, Almaniya, Rusiya və Fransada 
keçirilən beynəlxalq vokal ifaçılarının festiva-
lında Azərbaycanın təmsil olunması və burada 
gənc istedadlarımızın seçilməsi isə xalqımı-
zın kübarlığının böyük bir nişanəsidir. Belə bir 
qiymət Şərq dövlətləri və xalqları arasında xü-
susi müstəsnalıq təşkil edir.

“Xalq qəzeti”

Mehdi MÜKƏRRƏMOĞLU,

Türkologiya sahəsində zəngin akademik təcrübəsi olan, ABŞ-ın Berneli Universitetinin keçmiş 
qonaq professoru bir sıra əsərlərin müəllifi, dünyanın nüfuzlu universitetlərində, o cümlədən Stenford 
və Kaliforniya universitetlərində mühazirələr oxumuş, məruzə və çıxışlar etmiş tanınmış türkoloq 
A.Sanduçinin “Qədim alimlər türk xalqları haqqında” ikicildlik kitabı ABŞ-da “World Scholarly Press” 
tərəfindən  nəşr olunmuşdur. Monoqrafiya “ön söz”, səkkiz fəsil və biblioqrafiyadan ibarətdir.

“Ön söz”də “türk” etnonimi, eləcə də ən 
qədim dövrlərdən başlayaraq, müxtəlif türk ad-
ları barədə yığcam məlumat verildikdən son-
ra latın əsaslı müasir türk əlifbası beynəlxalq 
ingilis əlifbası ilə müqayisədə təqdim edilir. 
Əsərdə verilmiş türk sözləri oxucuya, xüsusilə 
müxtəlifdilli mütəxəssislərə mümkün qədər 
düzgün fonetik tərkibdə çatdırılır.

   Çoxsaylı, çoxdilli və son dərəcə zəngin 
mənbələrə əsaslanmış tədqiqatçı mükəmməl 
elmi-metodoloji quruluşu ilə seçilən monoq-
rafiyasında türklər (və türkologiya) üçün ar-

tıq müəyyənləşmiş, mübahisə doğurmayan 
məsələlərdən bəhs etməklə yanaşı, olduqca 
mübahisəli, polemik problemlərə geniş yer 
verir.

Birinci fəsildə türklərin Bibliyaya görə ta-
rixşünaslığı araşdırılır. İkinci fəsildə bu qədim 
etnosun tanrıları, ana yurdları və ilkin tayfa 
diferensiasiyası barədə təsəvvür yaradı-
lır. Üçüncü fəsil isə türk tayfalarının qədim 
əlaqələrinə, etnik inteqrasiya məsələlərinə 

həsr olunmuşdur.
Türk və İran tarixşünaslığında tamamilə 

əks mövqelərdən yanaşılmış Midiya 
məsələsini A.Sanduçi məhz bir türkoloq kimi, 
həll edərək əsərin dördüncü fəslində göstərir 
ki, midiyalılar türk mənşəli olmuşlar. Müəllif 
eyni fikri sonrakı, beşinci fəsildə skiflər, sak-
lar, parfiyalılar, baktriyalılar, hunlar, sarmat-
lar və b. xalqlar haqqında da deyir. Və bu 
zaman, təbii ki, qədim müəlliflərin mötəbər 
mülahizələrinə istinad edir.

“Qədim alimlər türk xalqları haqqında” 
kitabının altıncı fəsli qədim türklərin əlifba 
və yazı mədəniyyətindən, yeddinci fəsli isə 
doğrudan da, türk tarixinin unikal hadisəsi 
olub, əsərdə də ətraflı təhlil edildiyi kimi, icti-
mai-siyasi (dövlətçilik), dini-ideoloji (mənəvi), 
iqtisadi-təsərrüfat və s. sahələrə nüfuz etmiş 
türk damğalarından söhbət açır. Nəhayət, 
sonuncu, səkkizinci fəsildə qədim Amerika 
türklərindən bəhs olunur ki, bu mövzu son 
dövrlərdə türkologiyada xüsusi aktuallıq qa-
zanmışdır.

A.Sanduçinin zəngin linqvistik, arxeoloji, 
etnoqrafik və s. materiallarla təchiz olunmuş 
“Qədim alimlər türk xalqları haqqında” əsəri, 
heç şübhəsiz, türk xalqları tarixi ilə maraqla-
nan hər kəsə dəyərli bir töhfədir.

Aysel QƏRIBLI, 
“Türkologiya” jurnalının  məsul katibi

Azərbaycan özünün zəngin mətbəx mədəniyyəti ilə dünyada 
tanınan ölkələrdəndir. Bu mədəniyyətin hərtərəfli təbliği və təşviqi 
məqsədilə ölkəmizdə müxtəlif tədbirlər həyata keçirilir. “PuBella 
restopub” restoranında Azərbaycan Milli Kulinariya Assosiasiyası 
(AMKA) tərəfindən 2022-ci il “Şuşa ili”nin yekunları və fəal üzvlərin 
mükafatlandırılması mərasimi də həmin məqsədə xidmət edib. 
Mərasimdən öncə  44 günlük Vətən müharibəsində şəhid olmuş 6 
aşpazın xatirəsi bir dəqiqəlik sükutla yad edildi.

AMKA-nın prezidenti 
Tahir Əmiraslanov “Şuşa 
ili” çərçivəsində görülən 
işlərdən söz açdı. O, ötən 
il AMKA üzvlərinin yerli və 
beynəlxalq tədbirlərdə qa-
zandığı uğurlardan danışdı.  
2023-cü ildə qarşıda duran 
hədəflər barədə fikirlərini 
bölüşdü.

Bildirildi ki, AMKA 
tərəfindən “Şuşa ili” 
çərçivəsində hazırlan-
mış “Qarabağ mətbəxinin 
inciləri” kitabı Azərbaycan 

Respublikasının Qeyri-Hökumət təşkilatlarına Dövlət Dəstəyi 
Agentliyinin qrant layihəsinin qalibi olub və bu layihə çərçivəsində 
çap edilib. Kitabın Şuşada, Gəncədə (Azərbaycan Texnologiya 
Universitetində), Bakıda (5 saylı peşə məktəbində, “Xanədan” 
(Etnorestoranında), Türkiyədə (Mardin, İstanbul və Çanaqqala 
şəhərlərində) təqdimatı keçirilib. 

Qeyd edildi ki, ötən il Tahir Əmiraslanovun “Dolma məsələsi: 
bütün şübhələrə son” monoqrafiyası türk və özbək dillərində çap 
olunub. Natiq qeyd etdi ki, Bakıda “Yaban Bulvar” restoranında 
AMKA idarə heyətinin üzvü Firdovsi İsmayılovun təşəbbüsü ilə 
Lənkəran mətbəxi aylığı təsis olunub, Lənkəran peşə məktəbinin 
şagirdlərinə yerli mətbəx üzrə ustad dərsləri keçilib. 

Bundan başqa, keçən il AMKA Livanda keçirilən Dünya Ha-
lal Çempionatının kubokunu qazanıb və Lənkəran şəhərinə 
ərməğan edib. Həmçinin Assosiasiyanın 8 üzvü Dünya Aşpaz-
lar Olimpiadasında iştirak edib. Yarışlarda komanda üzvləri, 
ümumilikdə, 15 medal (8 qızıl, 4 gümüş, 3 bürünc) qazanıblar. 
BƏƏ-nin Əbu-Dabi şəhərində keçirilən “Worldchefs Congress 
and Expo” adlı konqresdə iştirak ediblər.  

Sonda AMKA tərəfindən Azərbaycan Milli Mətbəx 
Mədəniyyətinə verdiyi dəstəyə görə bloger Nigar Əmirbəyova, “Qa-
rabağ mətbəxinin inciləri” kitabının dizayneri Elnarə Heybətova,  
aşpaz Simuzər Süleymanova fəxri diplomlarla təltif ediliblər. 

Bundan başqa, “Şuşa ili” qrant layihəsi çərçivəsində tədbirlərdə 
fəallıqları ilə seçilmiş bir sıra ustad aşpaz və konditerlər QHT-lərə 
Dövlət Dəstəyi Agentliyinin fəxri diplomlarına layiq görülüblər.

Sonda AMKA-nın idarə heyətinin üzvü Oruc Əliyev, usta aş-
paz, idarə heyətinin üzvü Firdovsi İsmayılov çıxış edərək, təmsil 
olunduqları hər bir layihədə ölkəmizin adını təmsil etməkdən 
şərəf duyduqlarını ifadə ediblər. 

Elçin ABBASOV, “Xalq qəzeti”

Günlərdi ki, hər səhər Azərbaycan Dövlət Opera və Balet 
Teatrının yanından ötüb işə getdiyim zaman divardakı lövhədə 
“Leyli və Məcnun” operasının afişasına da rast gəlir, əsas rolların 
ifaçıları Mənsum İbrahimovla Arzu Əliyevanın şəklinə baxaraq 
tamaşaya getməyi qərarlaşdırırdım. Hətta səhnə əsəri haqqında 
müəyyən məlumatlar da toplamışdım. Təəssüf ki, yanvarın 11-i 
üçün nəzərdə tutulmuş tamaşaya getmək imkanım olmadı, 
amma qeydlərimi qələmə almağı lazım bildim. 

Məhəmməd Füzulinin 
poeması əsasında böyük 
Azərbaycan bəstəkarı Üzeyir 
Hacıbəylinin yazdığı “Leyli və 
Məcnun” operası 12 yanvar 
1908-ci ildə ilk dəfə Bakıda 
tamaşaya qoyulub. Libretto-
sunu  özü və qardaşı Ceyhu-
nun yaratdığı bu səhnə əsəri 
müsəlman Şərqində yaranan 
ilk opera idi. Operanın ilk ta-
maşasına aktyor və rejissor 
Hüseyn Ərəblinski quruluş ve-
rib. Premyeradan öncə Bakı 
küçələrinə bu məzmunda 
ilk afişa vurulub: “Müsəlman 
dilində əvvəlinci dəfə opera. 
“Leyli və Məcnun”. Şənbə 
günü, axşam, yanvarın 12-si 
“Nicat” maarif cəmiyyətinin 
dram heyəti tərəfindən möv-
qe-tamaşaya qoyulacaq”.

Daha əvvələ gedərək 
xatırladaq ki, 1897-ci ildə 
görkəmli yazıçı və dramaturq, 

teatr xadimi Əbdürrəhim bəy 
Haqverdiyevin təşəbbüsü ilə 
Şuşada həvəskar artistlər 
poemadan bir parçanı – 
“Məcnun Leylinin məzarı 
üstündə” səhnəsi nümayiş 
etdirilmişdi. Həmin tama-
şada 12 yaşlı Üzeyir də 
xorda oxumuş, əsərdən 
xeyli təsirlənmişdi. Elə bu 
təsirlənmə də, bəstəkarın 
özünün etirafına görə, 11 
ildən sonra ilk milli operanın 
yaranması üçün təkan olub. 

Qeyd edək ki, opera ta-
maşasının dirijoru yazıçı-
dramaturq Əbdürrəhim bəy 
Haqverdiyev idi. Orkestr 
Üzeyir bəyin seminariya yol-
daşları olan musiqiçilərdən 
ibarət idi. Muğam hissələrini 
tarzənlər Qurban Pirimov 
və Şirin Axundov müşayiət 
edirdi. Üzeyir Hacıbəyli özü 
orkestrdə skripka partiyasını 

ifa etmiş,    Məcnun rolunu 
Hüseynqulu Sarabski oyna-
mışdı. Bakı premyerasından 
beş il sonra, 1913-cü ilin ya-
yında isə opera bəstəkarın 
böyüdüyü doğma yurdu Şu-
şada da səhnələşdirilmişdir. 

Sonrakı dövrlərdə opera 
səhnəmizdə əsərə bir neçə 
dəfə quruluş verilib və tama-
şa daha da təkmilləşib. Elə 
srağagün bir daha göstərilmiş 
“Leyli və Məcnun” 2005-ci 
ildən bəri Əməkdar incəsənət 
xadimi Hafiz Quliyevə 
məxsus sonuncu quruluşda 
təqdim edilməkdədir. Onu da 
vurğulayaq ki, cari teatr möv-
sümünü də Opera Teatrı bu 
əsərlə açmışdı. 

Azərbaycan Dövlət Opera 
və Balet Teatrının baş rejis-
soru Hafiz Quliyevi növbəti 
uğur münasibətilə təbrik etdik 
və ürək sözlərini söyləməsini 
xahiş etdik:

-Bu tamaşamız da böyük 
anşlaqla keçdi. Ümumiyyətlə, 
“Leyli və Məcnun” digər ta-
maşalardan hər zaman 
fərqlənib. İstər seyrçi izdi-
hamına görə,  istərsə də ta-
maşanın aurasına görə bu 
əsər onillərdir ki, səhnəyə 
həvəslə qoyulur və uğur qa-
zanır. Opera sənətimizin ən 

ünlü nümayəndələri “Ley-
li və Məcnun”da oynamağı 
həmişə özləri üçün böyük 
şərəf biliblər. Bu əsərdə oy-
namaq hər bir xanəndənin 
ümdə arzusudur. Bəlkə də 
bütün biletləri satılan və 
əlavə bilet axtarılan yeganə 
tamaşa budur. Hazırda teatra 
böyük axın var. Biz də çalışı-
rıq ki, sənətsevərlərə teatrı-
mızın adına layiq səviyyədə 
əsərlər təqdim edək. Yara-
dıcı heyətimiz bu tamaşaya 
xüsusi hazırlıq görmüşdü. 
Özünəməxsus yubiley ov-
qatı hər kəsin qəlbinə ha-
kim kəsilmişdi. Seyrçilərin 
də uğurla keçən tamaşa-
dan yüksək zövq aldıqları 
şübhəsizdir. Çünki məxsusi 

bir tamaşa və səhnə tabde-
mi yaranmışdı. Dahi Üzeyir 
bəyin ölməz musiqisi isə bir 
daha könülləri fəth elədi. 
Düşünürəm ki, Mənsum, 
Arzu, Təyyar və qalan bütün 
iştirakçılar öz gözəl çıxışları 
ilə yenidən Üzeyir bəyin də, 
Məhəmməd Füzulinin də ru-
hunu şad etdilər.

Bəli, 115 ildən bəri 
səhnədə olan, lakin təravəti 
zərrəcə azalmayan, əksinə, 
daha da cazibədar olan “Ley-
li və Məcnun” operası milli 
mədəniyyətimizin şöhrətini 
artırmaqdadır.

Əli NƏCƏFXANLI,  
“Xalq qəzeti”   

“Leyli və Məcnun” – 115 il səhnədə 

Turan Festivalı davam edir

Azərbaycanda ardıcıl baş tutan kitab sərgiləri ölkəmizdə böyük rəğbətlə qarşılanır. 
Bu tip sərgilər kitabsevərlərin sevincinə səbəb olur, bir növ kitab oxucularının sayının 
çoxalmasına şərait yaradır. Mütaliə əsrarəngiz qapıların açarı rolunu oynayır.  Söhbət 
açmaq istədiyimiz festival həm bu baxıımdan, həm də Türk dövlətlərini kitab ətrafında 
birləşdirmək baxımından önəmlidir.

Bakıda yanvarın 11-dən start 
götürən "I Turan Kitab Festivalı" sərgisi 
"Çapar yayınları"nın təşkilatçılığı, Elm 
və Təhsil Nazirliyinin, DOST Agentli-
yinin, Yunus Əmrə İnstitutunun Bakı 
mərkəzinin təşkilati dəstəyi ilə baş 
tutub. Festivalda ölkənin 40-a yaxın 
nəşriyyatı, 20-yə yaxın kitab mağaza-
sı iştirak edir. 

Sərgidə kitab təqdimatları, imza və 
qiraət saatları, həmçinin mühazirələr 
səsləndirilir. Festivalda iştirak edən 
xarici qonaqlarla eksklüziv görüşlər, 

alimlərlə diskussiyalar kitabsevərlərin 
zamanlarının səmərəli keçirməsinə 
səbəb olur. Məktəblilərin, universi-
tet tələbələrinin  və hətta yaşlı nəslin 
sərgidə iştirakı xüsusi maraq oyadır.

Yunus Əmrə İnstitutunun Bakı 
nümayəndəliyinin rəhbəri Selçuk Ka-
rakılıç sərgini yüksək qiymətləndirərək 
bildirdi ki, bu sərgi sayəsində yazarları-
mızla oxucularımız görüşəcəklər və eyni 
zamanda Türkiyə və Azərbaycan tarixi 
haqqında fikir mübadiləsi aparılacaq. 

“Vicdanın labüd etdiyi sa-

vaş” kitabının müəllifi Anar Əsədli 
imza mərasimində bizə bildirdi ki, 
bu sərgilər davamlı keçirilməlidir: 
“Keçən il ölkəmizdə hardasa 20-yə 
yaxın sərgidə iştirak etdim. Sərgilərin 
müsbət cəhətləri çoxdur. Kitab oxu-
maq cəmiyyəti inkişaf etdirir. Arzu 
edirəm ki, bu sərgilər davamlı olsun”. 

Sərginin Turan adı altında 
keçirilməsi indiki geosiyasi atmosferdə 
xüsusi diqqət cəlb edir. Türk 
dövlətlərinin digər sahələrlə yanaşı, 
mədəniyyətdə də bir araya gəlməsi 
təqdirəlayiqdir. İstər-istəməz, bu ad 
Azərbaycan gəncini düşündürəcək, 
“Nədir Turan” – deyə sual edəcək”. 

Diqqətimizi çəkən məqamlardan 
biri də “Alatoran” nəşriyyatının rəhbəri 
Rasim Qaracanın kitabların satı-
şının özünün həyata keçirməsi idi. 
Naşirlə söhbətləşdik, o, sərgini yüksək 
qiymətləndirdi: “Sərgiyə maraq var, 
gələnlər çoxdur. Oxucularla, yazar-
larla, nəşriyyatlarla – kitabla əlaqəli 
bütün şəxslərlə bir arada olmaq im-
kanımız olur. Bu sərginin, Turanın gü-
cüdür. “Alatoran” stendimizdə öz nəşr 
etdiyimiz kitabları sərgiləyirik”. 

Festivalda “Atatürk monoqrafiya-
sı”, “Düşmən hər yerdə” kimi kitablar, 
Freyd, Nitşe kimi müəlliflərin əsərləri 

daha çox satılır. 
Təhsil sisteminin, mədəniyyət 

idarələrinin, nəşriyyatların kitabaqa-
yıdış prosesində yaxından iştirakı da 
bizi fərəhləndirdi. 

Könüllülərdən ibarət bir qrup 
şəxsin SMA Tip 1 xəstəliyindən 
əziyyət çəkən Umud üçün kitab satı-
şı vasitəsilə ianələr toplayırdı. Könüllü 
Şahnaz Tağıyeva 8 aylıq körpə övla-
dı ilə birgə xeyiriyyə işində yaxından 
iştirak edən könüllülərdəndir. O, dedi: 
“Nəşriyyatlar pulsuz kitab verirlər və 
onları satıb pulunu Umud üçün top-
layırıq. Dünən 137 manat yığılıb, bu 
gün stendimizi ziyarət edənlər çox ol-
duğundan yığılan məbləğ də çoxdur”.

Qeyd edək ki, “Pasaj-1901” sərgi 
salonunda festivala giriş sərbəstdir. İlk 
iki gündə buraya yüzlərlə kitabsevər 
gəlib və minlərlə kitab alınıb. Qarşı-
dakı günlərdə festival çərçivəsində 
keçiriləcək tədbirlərin də geniş audito-
riyanı əhatə edəcəyi şübhəsizdir.

Sərgi yanvarın 15-nə kimi davam 
edəcək.

Rizvan FİKRƏTOĞLU,  
Elşən AĞALAR (foto),  

“Xalq qəzeti”

